
НЕ ВЯРНУЎСЯ САЛДАТ З БОЮ 
 

 
 

З фатаграфіі глядзіць русявы яшчэ хлопчык. Яму застаецца пражыць усяго некалькі гадоў. 

У першым жа баі ў Афганістане яго смяртэльна раняць душманы. 

–  Іншых фатаграфій няма? – пытаемся ў маці Валодзі. 

–  Няма. Хіба вось гэта. Але ж ён тут яшчэ дашкольнік –    адказвае Рэгіна Рыгораўна. 

Вельмі мала асабістых рэчаў Валодзі засталося ў сям’і Садоўскіх. Дыплом аб заканчэнні 

гідратэхнікума ды пісьмы. У соты раз перачытваюць іх бацькі. I кожны раз у жальбе шукаюць адказ: 

хто і за што паслаў Валодзю на смерць? А тут яшчэ чужыя людзі падсыпаюць солі на раны: 

маўляў, мы яго туды не пасылалі… 

Можна не прыняць да ўвагі гэтыя словы. Ды нельга. Іх сапраўды чуем час ад часу. Чуем, 

абураемся. Ды і толькі… 

У Цярэшкі і трапіць не так ужо лёгка. У глыбіні запаведных лясоў стулілася вёска, 

суцішылася. Нават дарога сюды ўжо зарасла, стала непрыкметнай. І няма турбот ні ў запаведніка з 

сусветнай славай, ні ў сельскага Савета, якому цяпер быццам бы ўсе і ўсё падпарадкоўваюцца, аб 

той дарозе, аб той вёсцы. Аўтару гэтага артыкула давялося гутарыць з адказным работнікам 

запаведніка аб вяскоўцах, якія тут жывуць. Многа скаргаў паступае ад іх. І дзіўна было пачуць у 

адказ меркаванне, што для навукі лепш будзе, калі ў запаведніку не стане нікога з «вольных» 

людзей. Вось так, не інакш! Выходзіць, аб звярах і архідэях больш клапоціцца «навука», чым аб 

чалавеку, які жыве тут здаўна, не хоча пакідаць свае сялібы. 

Калісьці ў Цярэшках быў калгас, які меў 400 гектараў ворыва.   Цяпер навокал лес. У гэтым 

лесе грыбоў заўсёды поўна. Любіў збіраць іх Валодзя. 

Хадзіў у школу ў Велеўшчыну, а гэта за сем кіламетраў. Быў у сярэдніх. «Цярплівы, 

вытрыманы быў», – успамінае дырэктар школы У. М. Мазго.  



Потым паступіў у гідратэхнікум. Вучыўся на меліяратара. У тэхнікуме аб навучэнцы 

У. Садоўскім толькі цёплыя ўспаміны пачулі. 

Не давялося толькі Валодзю «ваяваць» з балотамі ў родным краі. Яму давялося ваяваць на 

сапраўдным ратным полі. 

Толькі па пісьмах і  можна прасачыць яго службу. Пяць месяцаў яны ішлі з-пад Ташкента. А 

потым прыйшло іх некалькі з Кабула, куды перакінулі салдата ў лютым. I вось апошняе пісьмо, 

датаванае сакавіком. «Заўтра едзем у часць. Напішу адтуль». 

Напісаць болей ужо не змог салдат. Ён загінуў пры выкананні інтэрнацыянальнага абавязку 

на афганскай зямлі. Яго біяграфія змясцілася ў некалькі радкоў. Нарадзіўся 11 верасня 1965 года. 

Скончыў тэхнікум. Служыў і ваяваў. Памёр ад ран 21 сакавіка 1985 года, на дваццатым годзе 

жыцця. Пахаваны ў вёсцы Велеўшчьна. Узнагароджаны ордэнам Чырвонай Зоркі, пасмяротна. 

І што смерць – канец? Зусім не. Валодзя жыве ў памяці родных, знаёмых, сяброў, з кім 

ваяваў. 

Але тут трэба сказаць вось аб чым. А як бацькам перамагчы такі боль, звыкнуцца з такой 

стратай? Тут і мы павінны ім дапамагчы. Часцей бы наведвацца да іх вучням са школы, дзе 

вучыўся Валодзя, навучэнцам тэхнікума, ды з розных іншых устаноў, якія па свайму абавязку 

закліканы гэта рабіць. Нямногае патрабуецца: пабываць у доме Садоўскіх, пагутарыць, дапамагчы 

ў горы. Тады б, напэўна, і не кідалі старым на вочы гэтыя варожыя словы-кулі: «Мы яго туды не 

пасылалі».  

А. Вашкевіч 
На здымку: Валодзя Садоўскі злева 

 

 

 


